
Annotatsiya. Maqolada kichik biznes subyektlarida bandlikni oshirishga ta’sir etuvchi omillarni tizimli 
tartibga solish hamda ularni baholashning ekonometrik yondashuvlarini tanlash va asoslash masalalari 
yoritilgan. Tadqiqotning maqsadi – bandlikka ta’sir etuvchi ko‘p sonli va turlicha tabiatga ega omillarni yagona 
tizimga keltirish hamda ularni miqdoriy baholash uchun eng maqbul ekonometrik vositalarni ilmiy jihatdan 
tanlashdan iborat. Tadqiqot usullari sifatida qiyosiy-tahliliy usul, ekspert baholash, shuningdek, dinamik tahlil, 
korrelyatsion-regression tahlil, bosh komponentalar tahlili (PCA), panel ma’lumotlar regressiyasi (Fixed/
Random Effects), Logit/Probit modellari va Difference-in-Differences kabi ekonometrik metodlarning qiyosiy 
kontent-tahlili qo‘llanilgan. Tadqiqot natijasida bandlikka ta’sir etuvchi omillar sakkiz funksional guruhga 
(iqtisodiy, institutsional, demografik, hududiy, moliyaviy, innovatsion, raqamli, tashqi iqtisodiy) tizimlashtirilgan, 
o‘nta asosiy ekonometrik metodning afzalliklari va cheklovlari mezonlar bo‘yicha qiyoslangan hamda 
ularning tadqiqot maqsadiga mosligi besh balli shkalada baholangan. Baholash natijasida hududiy panel 
tadqiqoti uchun Fixed Effects modeli eng maqbul asosiy vosita, ko‘p omilli regressiya, PCA va Difference-in-
Differences esa uni to‘ldiruvchi vositalar sifatida asoslangan. Tadqiqot natijalaridan hududiy bandlik siyosatini 
ishlab chiqishda, statistika idoralari va ilmiy-tadqiqot muassasalarining amaliy tahliliy faoliyatida foydalanish 
mumkin.

Kalit so‘zlar: kichik biznes, bandlik omillari, ekonometrik metod, panel regressiya, Fixed Effects, omillarni 
tizimlashtirish, sababiy tahlil, hududiy tahlil.

Аннотация. В статье рассмотрены вопросы систематизации факторов, влияющих на рост 
занятости в субъектах малого бизнеса, а также выбора и обоснования эконометрических подходов 
к их оценке. Цель исследования состоит в объединении многочисленных и разнородных по 
природе факторов занятости в единую систему и в научном обосновании наиболее подходящих 
эконометрических инструментов для их количественной оценки. В качестве методов исследования 
применены сравнительно-аналитический метод, экспертная оценка, а также сравнительный контент-
анализ таких эконометрических методов, как динамический анализ, корреляционно-регрессионный 
анализ, метод главных компонент (PCA), панельная регрессия (Fixed/Random Effects), модели Logit/
Probit и Difference-in-Differences. В результате исследования факторы, влияющие на занятость, 
систематизированы в восемь функциональных групп (экономические, институциональные, 
демографические, региональные, финансовые, инновационные, цифровые, внешнеэкономические), 
сопоставлены преимущества и ограничения десяти основных эконометрических методов по 
установленным критериям, а их соответствие цели исследования оценено по пятибалльной шкале. По 
результатам оценки модель Fixed Effects обоснована как наиболее подходящий базовый инструмент 
для регионального панельного исследования, а множественная регрессия, PCA и Difference-in-
Differences – как дополняющие инструменты. Результаты исследования могут быть использованы при 
разработке региональной политики занятости, а также в практической аналитической деятельности 
статистических органов и научно-исследовательских учреждений.

Ключевые слова: малый бизнес, факторы занятости, эконометрический метод, панельная 
регрессия, Fixed Effects, систематизация факторов, каузальный анализ, региональный анализ.

Abstract. The article addresses the systematization of factors influencing employment growth in small 
business entities and the selection and justification of econometric approaches for their assessment. The 
purpose of the study is to bring the numerous and heterogeneous employment-related factors into a single 
system and to scientifically select the most appropriate econometric tools for their quantitative evaluation. 
The research methods include comparative-analytical analysis, expert assessment, and a comparative 
content analysis of econometric techniques such as dynamic analysis, correlation-regression analysis, 
principal component analysis (PCA), panel data regression (Fixed/Random Effects), Logit/Probit models, 
and Difference-in-Differences. As a result, the factors affecting employment are systematized into eight 
functional groups (economic, institutional, demographic, regional, financial, innovation, digital, and external 
economic), the advantages and limitations of ten core econometric methods are compared against defined 
criteria, and their fit for the research objective is scored on a five-point scale. The evaluation substantiates 
the Fixed Effects model as the most suitable core instrument for a regional panel study, with multiple 
regression, PCA, and Difference-in-Differences serving as complementary tools. The findings can be 
applied in designing regional employment policy and in the practical analytical work of statistical agencies 
and research institutions.

Keywords: small business, employment factors, econometric method, panel regression, Fixed Effects, 
systematization of factors, causal analysis, regional analysis.

K I R I S H
Kichik biznes subyektlarida bandlikning o‘sish sur’ati bir xil hajmga va bir xil faoliyat turiga ega korxonalarda 

ham hududlar kesimida sezilarli darajada farqlanishi mumkin. Bu holat bandlikka ta’sir etuvchi omillarning 
yagona emas, balki o‘zaro uzviy bog‘liq ko‘p qatlamli tizimdan iborat ekanini ko‘rsatadi. Shu bilan birga, mazkur 
omillarni chuqur va aniq baholash uchun ularni tasodifiy tanlangan bitta statistik usul orqali emas, balki har 
bir omil guruhining xususiyatlariga mos keladigan zamonaviy ekonometrik vositalar yordamida tadqiq etish 
maqsadga muvofiqdir.

Aynan shu jihat mazkur mavzuning amaliy dolzarbligini belgilaydi. Kichik biznesni qo‘llab-quvvatlashga 
yo‘naltirilgan resurslardan samarali foydalanish sharoitida bandlikka ta’sir etuvchi omillarni ilmiy asosda aniqlash 
va ularning ta’sir darajasini to‘g‘ri baholash muhim ahamiyat kasb etadi. Bunday yondashuv qaysi omillar 
bandlikning o‘sishiga ko‘proq hissa qo‘shayotganini aniqlash, mavjud imkoniyatlardan oqilona foydalanish 
hamda kichik biznesni rivojlantirishga qaratilgan davlat dasturlari va hududiy siyosatning samaradorligini 
oshirish imkonini beradi.

Shu nuqtayi nazardan, kichik biznesda bandlikni oshirishga ta’sir etuvchi omillarni tizimlashtirish va ularni 
zamonaviy ekonometrik usullar asosida kompleks baholash ilmiy hamda amaliy jihatdan dolzarb yo‘nalishlardan 
biri hisoblanadi.

M A V Z U G A  O I D  A D A B I Y O T L A R  S H A R H I
Bandlik determinantlarini ekonometrik baholash bo‘yicha xorijiy adabiyotlarda uzoq tarixga ega ilmiy 

yo‘nalish shakllangan. D. J. Storey firmalarning tug‘ilishi, o‘sishi va yashab qolishini yaxlit dinamik tizim sifatida 
modellashtirib, statik ko‘rsatkichlar o‘rniga vaqt bo‘yicha kuzatuvlarga asoslangan tahlilning ustunligini asoslagan 
[19]. S. J. Davis, J. Haltiwanger va S. Schuh kichik korxonalarda yalpi ish o‘rinlari yaratilishi yuqori bo‘lsa-da, 
ularning yo‘qolish sur’ati ham yuqori ekanini ko‘rsatib, oddiy o‘rtacha ko‘rsatkichlar sof bandlik dinamikasini 
to‘liq aks ettirmasligi mumkinligini asoslagan [5]. J. C. Haltiwanger, R. S. Jarmin va J. Miranda firma yoshi va 
hajmini bir vaqtning o‘zida nazorat qiluvchi ekonometrik spetsifikatsiya zarurligini asoslab, faqat hajm bo‘yicha 
guruhlash statistik jihatdan noto‘g‘ri natijalarga olib kelishi mumkinligini ko‘rsatgan [9]. M. Ayyagari, A. Demirgüç-
Kunt va V. Maksimovic rivojlanayotgan mamlakatlar ma’lumotlari asosida regressiya tahlilini o‘tkazib, kichik va 
yosh firmalarning bandlik o‘sishidagi ulushi rivojlangan mamlakatlarga qaraganda yuqoriroq ekanini aniqlagan 
[3]. Bu esa ekonometrik natijalarni bir mamlakatdan ikkinchisiga mexanik tarzda ko‘chirish mumkin emasligini 
ko‘rsatadi. T. Beck, A. Demirgüç-Kunt va R. Levine kross-mamlakat regressiyasida kichik biznes ulushi bilan 
iqtisodiy o‘sish o‘rtasidagi oddiy korrelyatsiyani sababiy bog‘liqlik sifatida talqin qilishning metodologik xavfini 
alohida ta’kidlagan [4]. Z. J. Acs va hammualliflari esa panel Fixed Effects spetsifikatsiyasidan foydalanib, 
tadbirkorlik va institutsional sifatni yagona ekonometrik model doirasida baholash imkoniyatini amalda 
ko‘rsatgan [1].

O‘zbekistonlik tadqiqotchilar orasida ham bandlik determinantlarini miqdoriy baholashga bag‘ishlangan 
tadqiqotlar mavjud. S. Isakjanova yoshlar demografiyasi va tadbirkorlik faolligi o‘rtasidagi bog‘liqlikni statistik 
dinamika usulida tahlil qiladi [11], O. Arzikulov kichik va o‘rta biznesning YaIM, bandlik va eksport ko‘rsatkichlariga 
ta’sirini ekonometrik modellashtirish orqali baholaydi [2], J. Kurbonov kichik biznes rivojlanishiga ta’sir qiluvchi 
ichki va tashqi omillarni tizimli tarzda o‘rganadi [12]. G. R. Kuziyeva innovatsiya va raqamlashtirish darajasining 
ishchi kuchi samaradorligiga ta’sirini baholasa [13], F. N. Yuldashev axborot tizimlaridan foydalanish bilan 
xodimlar faoliyati samaradorligi o‘rtasidagi bog‘liqlikni tadqiq etadi [24], Sh. Xoliyorova esa ayollar bandligiga 
ta’sir etuvchi omillarni regressiya modeli orqali aniqlaydi [23]. U. V. G‘afurov kichik biznesni davlat tomonidan 
tartibga solishning iqtisodiy mexanizmlarini, jumladan, tartibga solish intensivligi bilan bandlik natijasi o‘rtasidagi 
bog‘liqlikni tahlil qiladi [7], S. K. Salaev esa kichik biznes rivojlanish tendensiyalarini dinamik model asosida 
bashoratlashga urinadi [18].

Keltirilgan tadqiqotlarning umumiy jihati shundaki, ularning har biri, qoida tariqasida, bitta ekonometrik 
metod (regressiya, korrelyatsiya yoki statistik dinamika) doirasida cheklanadi va bandlikka ta’sir etuvchi 
sakkizta omil guruhini yagona tanlash mezonlari asosida qiyoslab, ularga mos metodni ilmiy asoslangan 
holda tanlash mexanizmini to‘liq yoritmaydi. Bundan tashqari, milliy tadqiqotlarda hududiy panel ma’lumotlar 
asosida qurilgan modellardan foydalanish nisbatan kam uchraydi. Bu esa hududlar o‘rtasidagi kuzatilmaydigan 
farqlarni, masalan, boshqaruv sifati yoki ishbilarmonlik madaniyati kabi omillarni hisobga olish imkoniyatini 
cheklashi mumkin.

Aynan shu ilmiy bo‘shliq – bandlik omillarini yagona tizimga keltirish va ularni baholash uchun ekonometrik 
metodlarni ilmiy asoslangan mezonlar bo‘yicha tanlash mexanizmini takomillashtirish zarurati – mazkur 
maqolaning tadqiqot yo‘nalishini belgilaydi.

Tadqiqot O‘zbekiston Respublikasi Prezidentining “Kichik biznesni rivojlantirishni moliyaviy va 
institutsional qo‘llab-quvvatlash chora-tadbirlari to‘g‘risida” gi PQ-306-son qaroriga1 [16] tayanadi. Mazkur 
qarorda davlat ko‘magidan foydalanish shartlaridan biri sifatida kamida 4, 5 yoki 10 nafar doimiy ish o‘rni 
tashkil etish mezoni belgilangan. Ushbu me’yor bandlik natijasini korxona darajasida qayd etishning huquqiy 
asosini yaratadi hamda kichik biznes subyektlarida yangi ish o‘rinlarini shakllantirishni rag‘batlantirishga 
xizmat qiladi. Shu bilan birga, bandlik natijasining qaysi omillar hisobiga shakllanishini aniqlash uchun tegishli 
iqtisodiy-statistik va ekonometrik yondashuvlardan foydalanish zarurati mavjud.

“Kichik va o‘rta biznesning iqtisodiyotdagi o‘rnini oshirish chora-tadbirlari to‘g‘risida” gi PF-50-son 
Farmonda2 [17] 2030-yilgacha sektor ulushini 78 foizga yetkazish va 2 milliondan ortiq yangi ish o‘rni 
yaratish vazifasi belgilangan. Mazkur maqsadlar kichik va o‘rta biznesning bandlikni ta’minlashdagi rolini 
yanada kuchaytirishga qaratilgan bo‘lib, cheklangan davlat resurslaridan samarali foydalanish va bandlik 
samarasi yuqori bo‘lgan yo‘nalishlarni aniqlashni taqozo etadi. Shu nuqtayi nazardan, bandlikka ta’sir 
etuvchi omillarning nisbiy ta’sir kuchini ishonchli ekonometrik usullar yordamida o‘lchash muhim ilmiy-amaliy 
ahamiyat kasb etadi.

Shu asosda tadqiqotda quyidagi masalalar belgilandi: birinchidan, bandlikka ta’sir etuvchi ko‘p sonli 
omillarni ularning ta’sir yo‘nalishi va mexanizmiga ko‘ra bir nechta yaxlit funksional guruhlarga birlashtirish; 
ikkinchidan, mavjud ekonometrik va statistik metodlarni ma’lumotlarga bo‘lgan talab, sababiy bog‘liqlikni 
aniqlash imkoniyati hamda hududiy tafovutlarni hisobga olish qobiliyati mezonlari bo‘yicha qiyoslash va ularning 
tadqiqot maqsadiga muvofiqligini asoslangan tarzda baholash; uchinchidan, tanlangan asosiy metod uchun 
aniq ekonometrik spetsifikatsiyani hamda uning natijalari ishonchliligini ta’minlovchi diagnostik testlar majmuini 
shakllantirish.

Tadqiqot obyekti – O‘zbekistonning kichik biznes subyektlarida bandlikka ta’sir etuvchi omillar majmui, 
predmeti esa – ushbu omillarni tizimlashtirish va ularni miqdoriy baholash imkonini beruvchi ekonometrik usullar 
o‘rtasidagi metodologik bog‘liqlikdir.

T A D Q I Q O T  M E T O D O L O G I YA S I
Tadqiqotning birinchi bosqichida bandlikka ta’sir etuvchi omillar ularning iqtisodiy tabiati va ta’sir 

kanallaridan kelib chiqib, sakkizta funksional guruhga tizimlashtirildi. Jumladan, iqtisodiy omillar (YaIM va 
tarmoq mahsuloti o‘sishi, ichki talab), institutsional omillar (ro‘yxatdan o‘tkazish tartibi, soliq yuki, mulk 
huquqining himoyasi), demografik omillar (mehnatga layoqatli aholi soni, migratsiya saldosi), hududiy 
omillar (infratuzilma, bozor sig‘imi, transport imkoniyatlari), moliyaviy omillar (kredit hajmi, foiz stavkasi, 
moliyaviy inklyuziya), innovatsion omillar (yangi mahsulot va texnologiyalar, ilmiy-tadqiqot va tajriba-

1	  Oʻzbekiston Respublikasi Vazirlar Mahkamasining qarori, 07.06.2022 yildagi 306-son https://lex.uz/ru/docs/-6049663 
2	  Oʻzbekiston Respublikasi Prezidentining Farmoni, 19.03.2025 yildagi PF-50-son https://lex.uz/docs/-7444738 

konstruktorlik ishlanmalariga (R&D) xarajatlar), raqamli omillar (internet qamrovi, elektron savdo) hamda 
tashqi iqtisodiy omillar (eksport-import hajmi, xorijiy investitsiyalar) alohida guruhlar sifatida shakllantirildi 
(1-rasm).

1-rasm. Kichik biznesda bandlikka ta’sir 
etuvchi omillarning tizimli sxemasi

Sxemadan ko‘rinib turibdiki, omillarning bandlikka ta’siri ko‘p yo‘nalishli va dinamik xususiyatga ega. Masalan, 
innovatsion omillar guruhida yangi texnologiyalarni joriy etish qisqa muddatda ayrim mehnat jarayonlarining 
avtomatlashtirilishiga olib kelishi mumkin, biroq uzoq muddatda ishlab chiqarish hajmining kengayishi, yangi 
faoliyat yo‘nalishlarining shakllanishi va qo‘shimcha ish o‘rinlarining yaratilishiga xizmat qilishi ehtimoli yuqori. 
Xuddi shuningdek, tashqi iqtisodiy omillar guruhida eksport faolligining ortishi bandlikni kengaytirishga ijobiy 
ta’sir ko‘rsatishi mumkin, import raqobati esa korxonalarning raqobatbardoshligini oshirishga bo‘lgan ehtiyojni 
kuchaytiradi. Natijada korxonalar samaradorlikni oshirish, yangi bozorlarni egallash va bandlik imkoniyatlarini 
kengaytirishga intiladi.

Bunday ko‘p yo‘nalishli va vaqt davomida o‘zgarib turuvchi ta’sirlarni chuqurroq aniqlash uchun tanlangan 
ekonometrik usul nafaqat statik bog‘liqliklarni, balki omillarning dinamik ta’siri va hududlar o‘rtasidagi 
heterojenlikni ham hisobga olish imkonini berishi lozim.

Ushbu metodologik talabdan kelib chiqib, tadqiqotda amaliyotda keng qo‘llaniladigan o‘nta metod 
– dinamik tahlil, korrelyatsion tahlil, ko‘p omilli regressiya, panel Fixed Eff ects, VAR modeli, bosh 
komponentalar tahlili (PCA), entropiya usuli, Logit/Probit modellari, Diff erence-in-Diff erences (DiD) va 
ekspert baholash (GEM uslubida) – to‘rtta asosiy mezon: tahlil chuqurligi, sababiy bog‘liqlikni aniqlash 
imkoniyati, hududiy tafovutlarni nazorat qilish qobiliyati hamda ma’lumotlarga bo‘lgan talab bo‘yicha qiyosiy 
tahlil qilindi (1-jadval).

1-jadval
Kichik biznes bandligiga ta’sir etuvchi omillarni baholashda 

qo‘llaniladigan ekonometrik metodlarning qiyosiy tahlili

Metod Afzalligi Cheklovi Qo‘llash sohasi

Dinamik tahlil Tendensiya va o‘sish 
sur’atlarini ko‘rsatadi Sababiy ta’sirni aniqlamaydi Vaqt qatori tahlili

Korrelyatsion tahlil Bog‘liqlik kuchi va yo‘nalishini 
aniqlaydi Sababiylikni isbotlamaydi Dastlabki diagnostika

Ko‘p omilli 
regressiya

Har bir omilning ta’sirini 
alohida o‘lchaydi Endogenlik muammosi mavjud Hudud va fi rma tahlili

Panel Fixed Eff ects Kuzatilmaydigan hududiy 
farqlarni nazorat qiladi

Vaqt davomida o‘zgarmaydigan 
omillarni baholamaydi

Hudud × yil kesimi (eng 
maqbul)

VAR modeli Ikki tomonlama dinamik 
ta’sirni o‘lchaydi Uzun vaqt qatorini talab etadi Makro daraja

PCA usuli Ko‘p sonli indikatorlarni 
integral indeksga aylantiradi Natijalarni izohlash murakkab Integral indekslash

Entropiya usuli Vaznlarni obyektiv belgilaydi Ma’lumotlar dispersiyasiga 
bog‘liq Integral baholash

Logit/Probit Ish o‘rni yaratish ehtimolini 
baholaydi

Uzluksiz natijalar uchun mos 
emas

Firma darajasidagi mikro-
ma’lumotlar

Diff erence-in-
Diff erences (DiD)

Davlat siyosatining sababiy 
ta’sirini baholaydi Mos nazorat guruhini talab etadi Qo‘llab-quvvatlash 

dasturlari

Ekspert baholash 
(GEM) Institutsional sifatni o‘lchaydi Subyektivlik darajasi yuqori Ekotizim tahlili 

(qo‘shimcha)

Har bir metodning tadqiqot maqsadiga – O‘zbekistonning 14 ta hududini qamrab oluvchi panel ma’lumotlar 
bazasida bandlik omillarini baholashga – muvofi qligi besh balli shkalada ekspert baholash asosida aniqlandi 
(2-rasm).

2-rasm. Bandlik omillarini baholash metodlarining 
tadqiqot maqsadlariga mosligi, 5 balli tizim asosida

Baholash natijalariga ko‘ra, Panel Fixed Eff ects modeli eng yuqori – 5,0 ballik natijani qayd etdi. Mazkur 
metod hududlarning kuzatilmaydigan doimiy xususiyatlarini, masalan, ishbilarmonlik muhiti yoki mahalliy 

boshqaruv sifati kabi omillarni nazorat qilish imkonini berishi bilan belgilangan mezonlarning barchasi bo‘yicha 
muvozanatli natijalarni ta’minlaydi. Ko‘p omilli regressiya, PCA va Difference-in-Differences (har biri 4,5 ball) 
asosiy modelni to‘ldiruvchi vositalar sifatida, entropiya usuli hamda Logit/Probit modellari (4,0 ball) esa muayyan 
masalalarni chuqurroq tahlil qilish uchun qo‘shimcha vositalar sifatida tavsiya etildi. Dinamik va korrelyatsion 
tahlil (3,5 ball) dastlabki diagnostika bosqichida, VAR modeli (3,0 ball) makro darajadagi qo‘shimcha tahlil 
vositasi sifatida, ekspert baholash (2,5 ball) esa institutsional sifatni qo‘shimcha ravishda baholash vositasi 
sifatida qo‘llanilishi maqsadga muvofiq deb topildi.

Tanlangan asosiy metod – Panel Fixed Effects – uchun quyidagi ekonometrik spetsifikatsiya shakllantirildi:

EMPit = α + β₁ECONit + β₂INSTit + β₃DEMit + β₄REGit + β₅FINit + β₆INNOVit + β₇DIGit + β₈EXTit + μi + λt + εit, 	 (1)

bunda: EMPᵢₜ – i-hududda t-yilda kichik biznesda band bo‘lganlar sonining o‘sish sur’ati; ECON, INST, 
DEM, REG, FIN, INNOV, DIG va EXT – mos ravishda sakkizta omillar guruhining subindekslari; μᵢ – hududning 
kuzatilmaydigan doimiy xususiyati (Fixed Effect); λₜ – yilga xos umumiy shoklar; εᵢₜ – tasodifiy xatolik.

Fixed Effects va Random Effects spetsifikatsiyalari orasidagi tanlov Hausman testi orqali amalga oshiriladi. 
Uning statistikasi quyidagicha aniqlanadi:

H = (β ̂FE − β ̂RE)′ [Var(β ̂FE) − Var(β ̂RE)]⁻¹ (β ̂FE − β ̂RE) ~ χ²(k), 						    
(2)

bunda k – model parametrlari soni. Test statistikasi statistik jihatdan muhim bo‘lsa (p < 0,05), Fixed 
Effects spetsifikatsiyasi afzal ko‘riladi, chunki ushbu holatda hududiy individual effektlar regressorlar bilan 
korrelyatsiyalangan bo‘lishi mumkin va Random Effects baholovchisining muvofiqligi cheklanishi ehtimoli 
mavjud.

Modelning ishonchliligini baholash uchun uchta qo‘shimcha diagnostik test o‘tkaziladi. Multikollinearlikni 
aniqlash uchun har bir regressor bo‘yicha dispersiyani inflyatsiyalash koeffitsiyenti (VIF) hisoblanadi:

VIFⱼ = 1 / (1 − R²ⱼ) 											           (3)

Agar VIF > 10 bo‘lsa, jiddiy multikollinearlik mavjudligi ehtimoli yuqori deb baholanadi. Geteroskedastiklik 
Breusch–Pagan testi, avtokorrelyatsiya esa Wooldridge testi yordamida tekshiriladi. Diagnostik testlar natijasida 
tegishli muammolar aniqlangan taqdirda, standart xatoliklar hududlar bo‘yicha klasterlashtirilgan (clustered 
standard errors) holda qayta hisoblanadi.

Ushbu spetsifikatsiya asosida standartlashtirilgan regressiya koeffitsiyentlari yordamida har bir omil 
guruhining bandlikka nisbiy hissasi quyidagi formula orqali aniqlanadi:

Pⱼ = |βⱼ| / Σ|βⱼ| × 100. 										          (4)

Metodologiyaning tahliliy imkoniyatlarini kengaytirish maqsadida Jahon banki tomonidan qo‘llaniladigan 
Shapley dekompozitsiyasi usulidan foydalanish taklif etiladi. Mazkur usul umumiy bandlik o‘zgarishini har bir 
omil guruhining marjinal hissasi asosida taqsimlash hamda standartlashtirilgan koeffitsiyentlar asosida olingan 
natijalarni qo‘shimcha tekshirish (robustness check) imkonini beradi [22].

Xalqaro tashkilotlar ham mazkur yondashuvga yaqin metodologiyalardan foydalanadi. Xalqaro valyuta 
jamg‘armasining (XVF) SME Financial Inclusion indeksi PCA asosida subindekslarni yagona integral 
ko‘rsatkichga birlashtiradi [6]. Birlashgan Millatlar Tashkilotining Taraqqiyot Dasturi (BMTTD) natijaviy 
ko‘rsatkichlarni ijtimoiy va sifat mezonlari bilan to‘ldirishni tavsiya etadi [21]. Global Entrepreneurship Monitor 
(GEM) esa institutsional muhitni ekspert so‘rovlari orqali baholaydi [8]. Xalqaro mehnat tashkilotining (ILO) 
bandlik diagnostikasi yondashuvi esa mavjud cheklovlarni bosqichma-bosqich aniqlash mantig‘iga asoslanadi 
[10].

T A H L I L  V A  N A T I J A L A R
O‘tkazilgan tizimlashtirish va qiyosiy tahlil natijasida bir qator ilmiy va amaliy natijalarga erishildi. Birinchidan, 

bandlikka ta’sir etuvchi omillar sakkizta funksional guruhga tizimlashtirilib, ularning ta’sir mexanizmlari aniq 
belgilandi (1-rasm). Mazkur tizimlashtirish keyingi ekonometrik tahlilda o‘zgaruvchilarni tanlash, ularni tegishli 
ko‘rsatkichlar orqali ifodalash hamda o‘lchov birliklarini belgilash uchun amaliy asos bo‘lib xizmat qiladi.

Ikkinchidan, o‘nta ekonometrik metodning to‘rtta mezon bo‘yicha qiyosiy tahlili (1-jadval) har bir metodning 
o‘ziga xos imkoniyat va afzalliklariga ega ekanini ko‘rsatdi. Masalan, korrelyatsion tahlil sodda va tezkor dastlabki 

baholash imkonini bersa, DiD usuli tegishli shartlar mavjud bo‘lgan hollarda sababiy ta’sirni chuqurroq baholash 
imkonini beradi. Shu bois bandlik omillarini kompleks baholashda yagona metodga tayanishdan ko‘ra, o‘zaro 
to‘ldiruvchi metodlar majmuasidan foydalanish maqsadga muvofiq ekani asoslandi.

Uchinchidan, metodlarning besh balli shkalada baholanishi (2-rasm) Panel Fixed Effects modelining 5,0 
ball bilan hududiy panel tadqiqoti uchun eng maqbul asosiy vosita ekanini ko‘rsatdi. Ushbu natija D. J. Storey 
[19] hamda Z. J. Acs va hammualliflari [1] tomonidan qayd etilgan panel yondashuvning afzalliklari haqidagi 
xulosalar bilan uyg‘unlashadi. Mazkur tadqiqotda esa ushbu metodning afzalligi to‘rtta aniq mezon asosida 
sonli baholash orqali yanada tizimli tarzda asoslandi.

To‘rtinchidan, tanlangan Fixed Effects modeli uchun to‘liq ekonometrik spetsifikatsiya (1)-formula 
shaklida ishlab chiqilib, u Hausman testi (2), VIF ko‘rsatkichi (3), Breusch–Pagan va Wooldridge testlari bilan 
to‘ldirildi. Mazkur diagnostik tekshiruvlar majmuasi model natijalarining ishonchliligini oshirish, endogenlik, 
multikollinearlik, geteroskedastiklik va avtokorrelyatsiya bilan bog‘liq metodologik jihatlarni aniqlash hamda 
ekonometrik baholash sifatini yaxshilashga xizmat qiladi. Bu yondashuv M. Ayyagari va hammualliflari [3] 
hamda T. Beck va hammualliflari [4] tomonidan ta’kidlangan omillar o‘rtasidagi bog‘liqlikni ehtiyotkorlik bilan 
talqin qilish zarurati bilan hamohangdir (2-jadval).

2-jadval
Omillar guruhlarining bandlikka kutilayotgan ta’sir yo‘nalishlari va nazariy asoslari

Omillar guruhi Kutilayotgan ta’sir yo‘nalishi Nazariy/empirik asos

Iqtisodiy (ECON) Ijobiy: YaIM o‘sishi → talabning o‘sishi → 
bandlikning ortishi Baumol, Beck va hammualliflari [4]

Institutsional (INST) Ijobiy: tartibga solish yukining pasayishi → 
tranzaksiya xarajatlarining kamayishi Acs va hammualliflari [1], G‘afurov [7]

Demografik (DEM) Noaniq: mehnat taklifining o‘sishi ijobiy, ishsizlik 
bosimining ortishi esa salbiy ta’sir ko‘rsatishi mumkin Isakjanova [11]

Hududiy (REG) Ijobiy: infratuzilma va bozor sig‘imining kengayishi Haltiwanger va hammualliflari [9]

Moliyaviy (FIN) Ijobiy: kredit resurslaridan foydalanish 
imkoniyatlarining kengayishi Ayyagari va hammualliflari [3]

Innovatsion (INNOV)

Ikki yo‘nalishli: qisqa muddatda avtomatlashtirish 
ta’sirida bandlik o‘zgarishi mumkin, uzoq muddatda 
esa ishlab chiqarish kengayishi hisobiga ijobiy ta’sir 

kuchayishi kutiladi

Kuziyeva [13]

Raqamli (DIG) Ijobiy: bozor geografiyasining kengayishi va 
xarajatlarning kamayishi Yuldashev [24]

Tashqi iqtisodiy (EXT)
Ikki yo‘nalishli: eksportning kengayishi ijobiy, 

import raqobatining kuchayishi esa ayrim hollarda 
salbiy ta’sir ko‘rsatishi mumkin

Arzikulov [2]

Beshinchidan, kutilayotgan ta’sir yo‘nalishlarining nazariy asoslanishi (2-jadval) shuni ko‘rsatadiki, 
sakkizta omil guruhidan oltitasining bandlikka bir yo‘nalishli, asosan ijobiy ta’sir ko‘rsatishi kutiladi. 
Demografik va tashqi iqtisodiy omillar guruhlari esa ikki yo‘nalishli hamda vaqt o‘tishi bilan ta’sir yo‘nalishi 
o‘zgarishi mumkin bo‘lgan xususiyatga ega. Mazkur holat panel modelidan foydalanish, xususan, hudud va 
yil bo‘yicha fixed effectlarni kiritishning metodologik ahamiyatini oshiradi. Chunki oddiy ko‘ndalang kesim 
(cross-section) regressiyasi hududlar va vaqt bo‘yicha yuzaga keladigan o‘ziga xos tafovutlarni to‘liq ajratib 
ko‘rsatish imkoniyatini cheklaydi. Olingan natijalar tadqiqot boshida belgilangan uchta asosiy vazifa bilan 
izchil bog‘langan: omillarni tizimlashtirish vazifasi 1-rasm orqali, metodlarni qiyoslash va tanlash vazifasi 
1-jadval hamda 2-rasm orqali, ekonometrik spetsifikatsiyani asoslash vazifasi esa (1)–(4)-formulalar orqali 
amalga oshirildi.

Shu bilan birga, tadqiqotning metodologik chegarasi sifatida shuni qayd etish lozimki, taklif etilgan metod 
tanlash mexanizmi va kutilayotgan ta’sir yo‘nalishlari nazariy hamda ekspert baholashlariga asoslangan. 
Ularning aniq miqdoriy qiymatlarini, ya’ni β-koeffitsiyentlarni aniqlash uchun O‘zbekiston hududlari bo‘yicha 
tegishli real panel ma’lumotlar bazasini shakllantirish va (1)-formulada keltirilgan modelni empirik baholash 
talab etiladi. Mazkur yo‘nalish tadqiqotning keyingi empirik bosqichida amalga oshirilishi ko‘zda tutilgan bo‘lib, 
olingan natijalarni amaliy jihatdan yanada boyitish imkonini beradi.

X U L O S A  V A  T A K L I F L A R
O‘tkazilgan tadqiqot natijasida kichik biznesda bandlikka ta’sir etuvchi omillarni tizimlashtirish va ularni 

baholash uchun ekonometrik yondashuvlarni tanlashga qaratilgan kompleks ilmiy-metodik yechim ishlab chiqildi. 
Bandlikka ta’sir etuvchi omillar sakkizta funksional guruhga – iqtisodiy, institutsional, demografik, hududiy, 
moliyaviy, innovatsion, raqamli va tashqi iqtisodiy omillarga – tizimlashtirilib, ularning ta’sir mexanizmlari hamda 
kutilayotgan yo‘nalishlari nazariy jihatdan asoslandi.

O‘nta ekonometrik metodning to‘rtta mezon bo‘yicha qiyosiy tahlili hamda besh balli ekspert baholash 
tizimi asosida hududiy panel tadqiqoti uchun Panel Fixed Effects modeli asosiy vosita sifatida ilmiy jihatdan 
asoslandi. Ko‘p omilli regressiya, PCA va Difference-in-Differences metodlari esa asosiy modelni to‘ldiruvchi 
tahliliy vositalar sifatida belgilandi. Bunday metodologik kombinatsiya bandlik omillarini turli nuqtayi nazardan 
baholash va tadqiqot natijalarining tahliliy imkoniyatlarini kengaytirishga xizmat qiladi.

Tanlangan model uchun to‘liq ekonometrik spetsifikatsiya, modelni tanlash uchun Hausman testi, 
multikollinearlikni baholash uchun VIF ko‘rsatkichi hamda geteroskedastiklik va avtokorrelyatsiyani tekshirish 
uchun Breusch–Pagan va Wooldridge testlaridan iborat diagnostik yondashuv ishlab chiqildi. Mazkur 
metodologik vositalar majmuasi keyingi empirik baholash jarayonida model natijalarining barqarorligi va 
ishonchliligini oshirishga xizmat qiladi.

Tadqiqotning amaliy-iqtisodiy ahamiyati shundaki, ishlab chiqilgan yondashuv davlat tomonidan kichik 
biznesni qo‘llab-quvvatlash resurslarini bandlikni oshirish salohiyati yuqori bo‘lgan omillar va hududlarga 
yanada samarali yo‘naltirish imkonini beradi. Natijada davlat qo‘llab-quvvatlash choralarining manzilliligi, 
iqtisodiy samaradorligi va bandlikka ta’sirchanligini oshirish uchun zarur metodologik asos shakllantiriladi.

Ishlab chiqilgan yondashuv tadqiqotning keyingi bosqichida O‘zbekistonning 14 ta hududi bo‘yicha 
shakllantiriladigan panel ma’lumotlar bazasida empirik sinovdan o‘tkazilishi rejalashtirilgan. Ushbu empirik 
bosqich orqali kichik biznesda bandlikka ta’sir etuvchi omillarning real miqdoriy ta’sirini aniqlash, hududlar 
kesimidagi farqlarni baholash hamda bandlikni oshirishning tashkiliy-iqtisodiy mexanizmlarini takomillashtirish 
bo‘yicha ilmiy asoslangan amaliy tavsiyalar ishlab chiqish imkoniyati yaratiladi. Shu jihatdan, mazkur tadqiqot 
kichik biznesda bandlikni oshirishga qaratilgan hududiy siyosat va amaliy chora-tadbirlarni takomillashtirish 
uchun metodologik poydevor bo‘lib xizmat qiladi.

